Параллельді программалау – цифрлық экономиканың жоғары өнімді есептеулер негізі
Қазіргі таңда ақпарат көлемінің қарқынды өсуі мен есептеу жүйелеріне жүктеменің артуы жағдайында параллельді программалау IT саласының іргелі құзыреттерінің біріне айналды. Деректерді өңдеу, күрделі ғылыми есептеулер жүргізу, жасанды интеллект үлгілерін үйрету және заманауи веб-сервистердің үздіксіз жұмысын қамтамасыз ету көп ядролы процессорлар мен графикалық үдеткіштердің есептеу қуатын тиімді пайдалануды талап етеді. Осыған байланысты параллельді және таратылған есептеулер саласында терең білімі бар мамандарды даярлау – кез келген озық ойлы университеттің стратегиялық міндеті.
Әл-Фараби атындағы Қазақ ұлттық университетінің Ақпараттық технологиялар және жасанды интеллект факультетінде бұл бағытқа ерекше көңіл бөлінеді. «Компьютерлік ғылымдар және технологиялар» мамандығының оқу бағдарламасы аясында студенттер есептеу жүйелерінің архитектурасын терең меңгеріп қана қоймай, заманауи параллельді бағдарламалау технологияларымен практикалық тұрғыдан танысады. Педагогикалық практикадан өту барысында «Параллельді программалау» пәні студенттер тарапынан үлкен қызығушылық тудыратынын және олардың күрделі тақырыптарды игеруге деген жоғары ынтасын атап өткен жөн.
Параллельді программалау саласындағы білім мен дағдылар болашақ IT-мамандарына келесі өзекті мәселелерді тиімді шешуге мүмкіндік береді:
- Көп ағынды қосымшаларды жобалау және оңтайландыру;
- MPI (Message Passing Interface) және OpenMP технологияларын қолдана отырып, кластерлік жүйелерде есептеулер жүргізу;
- Графикалық процессорларда (GPU) CUDA технологиясы негізінде жоғары өнімді есептеулерді ұйымдастыру;
- Үлкен деректерді (Big Data) талдау мен өңдеу процестерін жеделдету.
Цифрлық трансформация дәуірінде бұл дағдылар еңбек нарығында аса жоғары сұранысқа ие. Дәріс және зертханалық сабақтар барысында студенттер тек теориялық негіздерді ғана емес, сонымен қатар нақты есептеу міндеттерін параллельдеу әдістерін де табысты меңгеріп, тамаша талдамалық қабілеттерін көрсетті. Олардың алған білімдерін матрицаларды көбейту, сандық модельдеу немесе кескіндерді өңдеу сияқты ресурсты қажет ететін есептерді шешуде қолдана білуі болашақ білікті маман ретіндегі жоғары әлеуетінің айқын көрсеткіші болып табылады.
Осындай жоғары нәтижелерге қол жеткізу университеттің озық академиялық ортасымен тікелей байланысты. Еліміздің жетекші жоғары оқу орындарының бірі саналтын Әл-Фараби атындағы ҚазҰУ заманауи білім беру бағдарламалары мен озық зертханалар арқылы студенттерге параллельді есептеулер саласында терең білім мен практикалық дағдыларды ұсынады. Факультет түлектерінің бәсекеге қабілеттілігі олардың күрделі жүйелердің өнімділігін арттыру және есептеу шығындарын оңтайландыру қабілетімен айқындалады.
Параллельді программалауды меңгеру – бұл жай ғана техникалық талап емес, заманауи цифрлық экономиканың инновациялық дамуының басты шарты. Бүгінгі таңда кез келген саладағы деректерді өңдеу жылдамдығы ұйымның бәсекелестік артықшылығын айқындайды. Студенттердің параллельді жүйелерді оқып-үйренуде көрсеткен жоғары нәтижелері еліміздің болашақ цифрлық экожүйесінің берік негізін қалайтынына сенім білдіруге мүмкіндік береді.

